Хәбибуллина Гөлзирә Фәиз кызы,

Татарстан Республикасы Бөгелмә муниципаль районы

 муниципаль бюджет белем бирү учреждениесе

аерым фәннәрне тирәнтен өйрәнүче 3нче гомуми урта белем бирү мәктәбенең милли мәсьәләләр буенча директор урынбасары, югары квалификацион категорияле татар теле һәм әдәбияты укытучысы
“Урман сукмагыннан сәяхәт”
(4-7 нче сыйныфларда уздыру өчен сәхнәләштерелгән 
дәрестән тыш чара сценарие)

Максатлар:

· укучыларга әйләнә-тирә мохит турында яңа мәгълүмат бирү, белемнәрен баету;

·  танып-белү, кызыксынучанлык күнекмәләрен үстерү, табигатькә карата сакчыл караш, туган як табигатенә мәхәббәт тәрбияләү;

· укучыларда экологик этика үстерү, тирә-юньдә булган вакыйгаларга шәхси мөнәсәбәт тәрбияләү.
Җиһазлау:
· туган якка багышланган фотографияләрдән, җирле рәссамнарның эшләреннән, укучыларның иҗади эшләреннән күргәзмә;

· табигатьне сакларга чакырган плакатлар.

· кичәдә татар композиторларының табигатькә, туган якка багышланган җырлары, П.И.Чайковскийның "Ел фасыллары" әсәре кулланыла.
Сәхнә урман аланы итеп бизәлә, уртада "Белешмәләр бюросы" дип язылган Убырлы карчык өе.
 Катнашалар: 2 алып баручы, 3 аучы, сәяхәтчеләр төркеме.
Талгын гына музыка яңгырый.

1 нче алып баручы: 

Кара да гынай урман, караңгы төн, 

Яхшы атлар кирәк лә үтәргә... 

Урман. Зифа буйлы ак каенлы яшел урман! Без бу сүзләрне аерым бер хис белән әйтәбез. Урман. Гап-гади, күнегелгән, шул ук вакытта нинди зур мәгънәле сүз!

2 нче алып баручы:
- Хөрмәтле кунаклар! Бүген сезне тын урман сукмагы буйлап сәяхәткә чакырабыз. Сәяхәтебез нинди булыр: күңелле, куанычлы, әллә бераз моңсумы? Кичә ахырында һәрберегез бу сорауга үзе җавап табар уйлыйбыз.
М. Шәмсетдинованың симфоник музыкасы яңгырый. Урман шавы ишетелә. Аучылар агач төбенә ялга туктаганнар. Шаулаша-шаулаша, аланга сәяхәтчеләр керә.
1 нче сәяхәтче:
Юлга чыктык без бергә,

Туган илдә йөрергә.

Туган илнең төрле җирен,

Байлыкларын күрергә.

2 нче сәяхәтче: 
Мендек биек тауларга,

Йөрдек киң аланнарда.

Учак ягып, үлән түшәп

Кундык без урманнарда. (Ш.Маннур “Яшь туристлар җыры”)
3 нче сәяхәтче: 
Мең төрле җыры

Бардыр урманның,

Җырламый торган

Чагы юк аның. (Д.Хабибуллин “И урман, урман”)
 1нче алып баручы: 
- Чү, тавышланмагыз! Әйдәгез, тыныч кына аучылар ни турында сөйләшкәнен тыңлыйк әле!

Аучыларны каплап торган үтә күренмәле пәрдә күтәрелә.

1 нче аучы:
- Карагыз әле! Нинди хозурлык! Җир йөзендә урманнан да тыныч, матур урынны табу мөмкин түгелдер.
2 нче аучы:
- Мин менә кайдандыр укыган идем, имеш безнең якларда элек үтеп чыга алмаслык куе урманнар булган икән. Шул урманнарда Россия белем Акадимиясенең корреспонденты атаклы Петр Иванович Рычков та йөргән. Ул табигатьне яхшы белгән һәм бик оста аучы да булган, диләр.
3 нче аучы:
- Шулай, урман элек-электән кешенең юлдашы, ачыкканда туендыручы, өшегәндә җылытучы булган шул.
2 нче аучы:
- Сезнең ишеткәнегез бармы икән, Бөек Петр патша заманында корабльлар төзи башлагач, бөтен Россияне урман кискән тавыш басып алган дип сөйлиләр.

1 нче аучы:
- Шуннан, шуннан ни булган?

2 нче аучы:
- Урманнар азая башлагач, Петр патша үзе үк 1712 елда урманнарны саклау өчен Урман департаменты төзегән, ди.

3 нче аучы:
- Урман хуҗалыгыдыр инде ул.

2 нче аучы:
- Әйе, 1826 нчы елдан алар Урман хуҗалыгы дип йөртелә башлаганнар. Лесник, лесничий дигән сүзләр дә шул чордан калган . Тагын әле аларның янында урман кондукторы дип аталучы ярдәмчеләре дә булган.

1 нче аучы:
- Урманны саклаучылар изге җаннар шул алар.
Музыка уйный башлый, аучылар әңгәмәләрен дәвам итә, 
үтә күренмәле пәрдә төшә.

2 нче алып баручы:
- Урман-тарих. Ә тарих урманны бер дә читләтеп узмый. Татар халкы урман турында никадәр матур җырлар иҗат иткән. Халыкның уй-хыяллары, хисләре, урманнарга булган мәхәббәте яңгырый ул җырларда.

Синең буеңда, Идел,

Шаулый кара урман.

Халыкта синең хакта

Күпме җырлар туган.
Каеннарыңның моңы

Истән чыкмый бер дә.

Кыя таудай горур мин

Син барында җирдә. (М.Хөсәен “Идел вальсы”)
“Кара урман” җыры яңгырый.
1 нче алып баручы (П.И.Чайковскийның музыкасы астында сөйли):

- Табигатьнең гаҗәеп җимеше булган урман елның теләсә кай вакытында матур. Кыш көннәрендә чаңгыларыңны аласың да урманга юнәләсең. Җир өстенә йомшак ак кардан юрган ябылган. Кышкы урман татлы йокыга талган. Сихри тынлыкны бозып, агачларның шаулашканы, кошларның моңсу тавышлары ишетелә. Алар җәйне сагынып көтәләр сыман.

 Кышкы урманны татлы йокысыннан уятырга курыккандай, акрын гына күбәләк кар ява. Һәркайда суык кыш тантана итә.
Аучылар утырган урман аланы өстеннән пәрдә күтәрелә.

1 нче аучы: 
-Урман безнең туендыручыбыз, дип дөрес әйтәләр шул. Мин әле менә ишеткән идем, кеше үз гомеренда 400 төп агачны харап итә.

2 нче аучы: 
- Юктыр, дөрес түгелдер.

3 нче аучы: 
- Мин дә ышанмыйм бу сүзгә.

1 нче аучы: 
- Ышанмасагыз, үзегез санап карагыз!
Аучылар бәхәсләшә кала, музыка яңгырый, пәрдә төшә.

1 нче алып баручы : 
- Әйе, безнең аучыларга озак санарга туры килер. Алар саный торсыннар, ә мин сезне “Белешмәләр бюросына” мөрәҗәгать итәргә чакырам. 

“Белешмәләр бюро”сында утыручы сөйли:

- Уйлап карагыз: 1 укучы елга 20 дәфтәр язып тутыра. Ә бер тонна макулатурадан 25 мең яңа дәфтәр ясап була. 60 килограмм макулатура 50 ел үскән бер агачны кисүдән саклап кала. Әгәр дә һәрбер укучы 1 чирек эчендә 1 генә дәфтәрне саклап калса да, 115 гектар урман исән калыр иде. Бер гектар агач елына җитмеш тоннага якын тузанны йота. 
Агачтан эшләнгән әйберләрнең исемлеген төзү өчен генә дә калын бер китап кирәк булыр иде. Кәгазь, шырпы, дарулар, тукыма, шундый 30 меңнән артык предмет, ашамлык агачтан эшләнә. Урман булганга күрә кырлар, елгалар, чиста һавабыз да бар. 

 2 нче алып баручы: 
- Хөрмәтле тамашачылар, ә сез урманны яхшы беләсезме? Минем сорауларыма дөрес җавап бирсәгез, сезне призлар көтә.

 Викторина өчен сораулар:

· Шырпыны нинди агачтан ясыйлар? (Усак)
· Чаңгылар нинди агачтан ясала? (Каен)
· Нарат ылысыннан нәрсәләр эшләп була? (Витаминлы он һәм ясалма йон)

· Нинди агачны кубометрлап түгел,¸ килограммлап саталар?  (Карелия каены)
· Нинди агачның утыны нык җылыта? (Имән, каен)
Сәяхәтчеләр аучыларны үз яннарына чакыралар.

- Аучылар, әйдәгез безнең янга килегез, бездә хәзер аукцион була. Менә бу дару үләннәрен танып, кем күбрәк һәм тизрәк кәрҗинен тутыра, шулар җиңүче була.

(Туристлар һәм аучылар шифалы үләннәрне рәсемнәре буенча танып исемнәрен атыйлар, дөрес аталган үлән кәрҗингә салына, соңыннан җиңүче билгеләнә)
1 нче алып баручы:

- Урманга кеше җиләк җыярга бик теләп йөри. Ә без, әйдәгез, урманнан табышмаклар эзләп карыйк әле. 

“Белешмәләр бюро”сыннан тамашачыларга табышмаклар әйтелә:

· Урманда үсә торган кура җиләген кайсы җанвар ярата? (Аю)
· Гашыйк булганнар чәчкәсе дип нинди чәчкәне атыйлар? (Ромашка)
· Нинди үсемлек иң тәмле бал бирә? (Юкә)
· Кырмыска ничә ел яши? (20 яшь)
· Безнең урманнарда яшәүче нинди җәнлекләрнең тешләре ай саен 3 сантиметр үсә? (Тиен һәм куян)
· Кыш көне агачлар үсәме? (Юк)
· Нинди үсемлек кош күзе исемен йөртә. (Карга күзе) 

Җиңүчеләр билгеләнә.
1 нче аучы: 
- Бервакыт шулай урман буйлап барам. Каршыма ялтырап торган күзле соры бүре килеп чыкмасынмы ?

2 нче аучы: 
- Алдашма әле, бүре сиңа. Безнең урманнарда бүре булмаганга инде...
3 нче аучы: 
- Я, я, бүлдермә әле, сөйләсен әйдә!

1 нче аучы:
- Әйе, барам шулай, каршыма озын койрыклы төлке килеп чыкмасынмы?

2 нче аучы: 
- Уф, үләм, төлке ди, алдашма, син урманны зоопарк белән бутадың, ахры.

1 нче аучы:
- Юк, бутамадым. Әйе шул, килеп чыкты бер җанвар, теге озын, колаклы...

2 нче аучы: 
- Куянмы әллә?

1 нче аучы:
- Әйе, әйе, кылый күз, елтыр колаклы шул. Мин моңа мылтыгымны төбәдем.

2 нче аучы:
- Ә ул сиңа: “Атма миңа, атма!” дип ялынмадымы соң?

1 нче аучы:
- Их, сез! Мине әллә урманнарда күптән инде кыргый җәнлекләрнең азаюын, аларны атарга ярамаганын белми дисезме? Бераз гына хыялланыйм дигән идем.

 1 нче алып баручы:

Ак каен керде төшемә
Ул ялгыз тора иде.
“Нинди киңәш кирәк сиңа,
Тартынма, сора”, - диде.

Нигә каен ялгыз булып

Төшемә керде икән.

Әллә соң аны берәрсе
Рәнҗеткән иде микән?

Шул, үпкәләп торуыдыр

Яралап киткәннәргә,

Киңәш бирәсе киләдер

Күрмичә үткәннәргә.

2 нче алып баручы:
Эх! Сөйләшә белсәң иде,

Бичаракаем каен,

Киңәшләреңне тыңларга

Барыр идем яз саен.

И, кешеләр, тыңлагызчы,

Корытмыйк яшеллекне,

Агачларга карата да

Булыйкчы кешелекле. (Н.Сафиуллин “Ак каен”)
1 нче аучы:

- Кайберәүләргә үскән агачны сындыру, матур чәчкәне өзү, кош оясын туздыру берни тормый шул.

2 нче аучы: 

- Ут белән шаярудан ел саен күпме урман харап була? Урманга кергәнче уйлагыз әле: сез урманның дустымы? Дошманымы? 
3 нче аучы (залга карап):

· Ә сез урманның дустымы? Менә бу кагыйдәләрне беләсезме?

· Матур чәчкәләрне сәбәпсез өзмә!

· Кошларны куркытма!

· Кирәксезгә тавыш чыгарма!

· Чүп-чарны теләсә кайда ташлама!

· Табигатьнең дусты бул!

«Белешмәләр бюро”сыннан сөйли:

1. Хәтереңә сеңдер: син палатка ясар өчен сындырган куак 5-8 ел үсә. Учак өчен сындырган агачка 15-18 ел үсәргә кирәк.

2. Урманнан киткәндә, чүп-чарны җый, күмеп куй. Җирдә калган кәгазьгә черү өчен 2 ел кирәк, консерва банкасы 30 елдан соң да череми әле.
2 нче алып баручы:

Безнең урман сукмагы буйлап сәяхәтебез тәмамланды. Урманнан сирәк кеше генә сөенми кайта аладыр. Урманны әле ахырына кадәр аңлап, белеп бетерүчеләр дә аздыр. Көндәлек шәһәр тормышына кайткач та әле без сәяхәтебез турында озак искә төшереп торырбыз. Урман белән очрашуны тагын өзелеп көтәрбез. 
Кирәк безгә, бөтен нәрсә кирәк. 

Комсыз булмасак та чынында без. 

Бер баласы бит без табигатьнең, 

Гомер буе аның кулында без.
Аяз күкләр, якты кояш кирәк - 

Күңелебезгә аклык салыр өчен. 

Очы күренмәгән юллар кирәк - 

Өметләнеп алга барыр өчен.
Биек ярлар, текә таулар кирәк - 

Үҗәтләнеп өскә менәр өчен. 

Алсу таңнар, зифа таллар кирәк - 

Яшерен серебезне сөйләр өчен.
